
A.P. (44) ni mkazi wa kijiji cha Nampalahala, 
kata ya Busonzo katika wilaya ya Bukombe. 
Akiwa katika maeneo ya vijijini, mama huyu 
ameolewa na Mchungaji wa Kipentekoste 
aitwaye F.J. (50). A.P. anaishi umbali wa 
kilometa 82 kutokea makao makuu ya 
wilaya ya Bukombe, kiasi cha mwendo wa 
zaidi ya saa mbili kwa gari. Kituo cha afya 
cha karibu kiko Uyovu, umbali wa kilometa 
20 kutoka mahali anapoishi Bi. A.P.

Bi. A.P. ni mfano wa mamia ya maelfu ya wanawake wa 
Tanzania waishio vijijini ambao ndio wanaoongeza kasi 
ya uzazi nchini. Wakati Utafiti wa Afya na Idadi ya Watu 
wa mwaka 2010 ukionyesha kwamba wastani wa idadi 
ya watoto  kwa wanawake wa vijijini wasio na elimu ni 
7, kisa hiki kinaonyesha kiwango kisicho cha kawaida 
cha mwanamke mwenye ujauzito wa 14 na watoto 13 
akisukumwa na madai ya kufuata mafundisho ya Biblia. 
Bi. A.P. hajawahi kutafuta huduma za uzazi wa mpango 
na anajitahidi kuwa mwaminifu kwa mumewe ambaye 
anataka aendelee kuzaa. Katika watoto 13 aliowazaa 
mama huyu, ni mmoja tu ambaye alijifungulia hospitalini 
na watoto hao wanapishana kwa miaka miwili miwili na 
mmoja mmoja. Mtoto wa kwanza (Paschael) ana umri wa 
miaka 25, mdogo zaidi (Sifa) ana umri wa miaka mitatu 
akifuatwa na ujauzito wa majuma 28. Kati ya watoto 
watano wa kwanza, ni mmoja tu ambaye amemaliza                              
elimu ya msingi, wengine hawakumaliza.

    
Bi. A.P. anaonekana kuwa amechoshwa na uzazi ingawa anaendelea kuzaa ili kumridhisha 
mumewe. Hali ya uchumi wa familia ni ya mashaka kwani baadhi ya watoto wadogo 
hawana mavazi na inaonekana dhahiri kuwa wanakabiliwa na hatari za kiafya kama 
vile utapiamlo, magonjwa ya 
kuambukiza, minyoo, na kuwa 
na hali duni ya uelewa. 

Makazi ya familia hii ni vibanda 
viwili vya nyasi: wavulana 
wakubwa (Stanslaus, 21 na 
Tegemeo,17) huishi kwenye 
kibanda  cha jiko pamoja na 
mbuzi watatu wa familia. 		

Halmashauri ya Wilaya ya Bukombe ina wakazi 
224,542 (NBS, 2012). Kwa wastani, kila familia ina 
watu 6. Kufikia mwaka 2013 katika kila wanawake 
100, ni 8 tu walikuwa wanatumia uzazi wa mpango 
katika wilaya hii. Katika kila wanawake watano 
wenye ujauzito, mmoja alikuwa na umri wa chini 

ya miaka 20, na kwa kila wanawake
wajawazito wanne, mmoja alikuwa na ujauzito wa 

tano au zaidi.

Makazi ya Bw. na Bi. F.J.: Kibanda kidogo ni malazi ya watoto 
wakubwa pamoja na mbuzi, wazazi hulala kwenye
kibanda kikubwa pamoja na watoto wao wadogo.



Watoto wenye umri mdogo huishi pamoja na 
wazazi wao kwenye kibanda kikubwa. Kutokana 
na hali ngumu ya uchumi wa familia, ni vigumu 
kumudu gharama za tiba na elimu ukiachilia 
mbali chakula.

Bw. F.J., mme wa Bi. A.P. ni Mchungaji wa Kanisa 
la Kipentekoste ambaye anaamini kwamba 
watoto wake ni baraka toka kwa Mungu. Alitamka 
kwamba amewahi kupata ushauri toka kwa 
marafiki zake kuhusu uzazi wa mpango. Anasema 
kwamba anaogopa kutumia uzazi wa mpango 
kutokana na madhara yake kama vile madai 
kwamba vipandikizi hupotelea mwilini. Kwa sasa, 
Bw. F.J. anaamini kwamba ni wakati wa kusitisha kuzaa kwa njia yoyote inayowezekana. 
Ingawa ni wazi kwamba hali ya kiuchumi ni ngumu, anajipa moyo kwamba anaweza 
kukabiliana nayo. 

Kutokana na mfumo wa kuchangia gharama za huduma za jamii nchini Tanzania, familia 
ya F.J. ni mfano wa familia ambazo haziwezi kumudu gharama za afya, elimu, n.k.  Famillia 
kama hizo zinachangia kuifanya Tanzania kukabili ugumu wa kuelekea kuwa taifa la pato 
la kati kwa sababu ya utegemezi wao wa watoto 7 kwa kila mtu mzima mmoja. 

Majadiliano na viongozi wa Kikristo kuhusu mafundisho ya Biblia juu ya uzazi wa mpango 
yanaonyesha taswira kadhaa tofauti. Kiongozi mmoja alieleza kwamba dini nyingi hukosea 
katika kutafsiri maandiko ya sura ya kwanza ya kitabu cha Mwanzo yasemayo“… zaeni 
mkaongezeke, mkaijaze dunia, …”Anasema jukumu hilo ni la watu wengi na endelevu, siyo 
wajibu wa familia moja kuijaza dunia. Hivyo, kila familia inapaswa kupanga idadi ya watoto 
watakaowazaa na muda kati ya mtoto na mtoto.  Kwa kweli, kupanga ni mwongozo toka 
kwa Mungu tokea mwanzo wa uumbaji na umerudiwa na Yesu katika Luka 14:28 asemapo: 
“… ni nani katika ninyi, kama akitaka kujenga mnara, asiyeketi kwanza na kuhesabu 
gharama, kwamba anavyo vya kuumalizia?”

Mwinjilisti mwingine alifafanua kwamba kutopanga uzazi kama ilivyo katika kisa hiki 
husababisha wazazi kushindwa kuwapatia watoto mahitaji yao muhimu, jambo ambalo 
linakemewa katika Biblia na kustahili adhabu. Mtume Paulo anaandika katika 1 Timotheo 
5:8: “… mtu ye yote asiyewatunza walio wake, yaani, wale wa nyumbani mwake hasa, 
ameikana Imani, tena ni mbaya kuliko mtu asiyeamini.”Hii inamaanisha kwamba kila 
kiongozi wa familia anapaswa kuzingatia gharama za kutunza familia ambayo anaileta 
duniani na hivyo, kupanga kuhusu jambo hilo. Akishindwa kupanga ukubwa wa familia yake 
hatimaye atashindwa kuitunza na kufanana na mtu asiyeamini mbele za Mungu. Hivyo, 
waamini wote wanapaswa kusoma Biblia na kumwomba Roho Mtakatifu awawezeshe 
kuelewa maana ya yale yaliyoandikwa maana yeye ndiye aliyewaongoza waandishi wa 
Maandiko. Hii ni kutokana na ukweli kwamba kutokuelewa Maandiko hakumwepushi mtu 
na kuhukumiwa.

Bi. A.P. anaeleza kwamba kuna 
wakati ambapo mwanawe wa 12 

(Nehemia) aliugua na hakupelekwa 
hospitalini hadi alipozidiwa. Ndipo 

wakampeleka kwenye Kituo cha Afya 
Uyovu ambapo baada ya kuchunguzwa 

alitakiwa kupelekwa kwenye Hospitali 
ya Wilaya ya Bukombe. Hata hivyo, 
hawakumpeleka kwa kukosa nauli. 

Kwa bahati, mgonjwa mwingine alitoa 
msaada wa kusafiri pamoja nao kwenye 
gari lake, njia pekee iliyochangia kuokoa 

maisha ya Nehemia.

